
Shri Lakshmi AryAvrittam

ಶ್ರೀಲಕ್ಷ್ಮೀ ಆರ್ಯಾವೃತ್ತಂ

ಆರ್ಯಾವೃತ್ತವಿಚಿತ್ರ ನಾರ್ಯಾಸ್ಸಾ ಜಗತಿ ಸೌಭಗತ್ವಕರೀ .

ವಾಯ್ವಾ(ವಾರ್ಯಾ)ಕಾಶಾದ್ಯಖಿಲಾಭೂರ್ಯಾವದ್ಧಾರ್ಯತೇ ತ್ವಯಾದೇವ್ಯಾ .. 1..
ಉನ್ಮೀಲಯಮನ್ನಯನೇ ತ್ವಂ ಮಾನ್ಯೇ ಲಕ್ಷ್ಮಿ ಲೋಕಮಾನ್ಯಾಸಿ .

ಚಿನ್ಮಯಸುಭಗಾವಯವೇ ಕರ್ಮಕರಃ ಸ್ಯಾಮಹಂ ಚ ತವ ಕಮಿತುಃ .. 2..
ಮನ್ಮಥಜನನಿ ಮನೋಜ್ಞೇಽಹಮ್ಮಮತಾರಹಿತಯೋಗಿಕುಲಮಹಿತೇ .

ದೃಙ್ಮಲಮುನ್ಮೂಲಯಮೇ ಸಮ್ಯಕ್ ಶ್ರೀಕೃಷ್ಣಮೂರ್ತಿಮೀಕ್ಷೇಽಹಂ .. 3..

ಕಲ್ಮಷಖಂಡನಶೀಲೇ ರಮ್ಯಕಪೋಲೇ ಸರೋಜಮುಖಿ ಸುತನೋ .

ಅಮ್ಲಾನಪದ್ಮಹಸ್ತೇ ನಿರ್ಮಲಮಚ್ಚಕ್ಷುರೀಕ್ಷತಾಂ ಕೃಷ್ಣಂ .. 4..

ಪೂರ್ವಂ ತ್ರಿಗುಣಮಯೀಯಾ ಸರ್ವಂ ಕಾರ್ಯಂ ಕರೋತಿ ಯಾ ಪಶ್ಚಾತ್ .

ಚಾರ್ವಂಬುಜಾಕ್ಷದೀಕ್ಷಾದಕ್ಷಂ ಮೇಽಕ್ಷೀಹ ಸಾ ರಮಾ ಕುರ್ಯಾತ್ .. 5..

ವಶ್ಯಂ ಯಸ್ಯಾಃ ಸಕಲಂ ದೃಶ್ಯಂ ಯಸ್ಯಾಃ ಸಮಸ್ತಮಪಿ ವಿಶ್ವಂ .

ನಶ್ಯತ್ಸು ಯಾ ನ ನಶ್ಯೇತ್ಕ್ಲಿಶ್ಯತ್ಸು ಚ ಯಾ ಕದಾಽಪಿ ನ ಕ್ಲಿಶ್ಯೇತ್ .. 6..

ಜ್ಞಪ್ತೇಃ ಕರಣಾನಿ ಚ ಷಟ್ಪಂಚಕೃತೇರ್ಹೇತುಭೂತಕರಾಣಾನಿ .

ಬುಧ್ಯೇಯುರ್ಯತ್ಕೃತಂ ಸಿಧ್ಯೇದ್ವೈ ತತ್ಫಲಂ ಚಯತ್ಕೃಪಯಾ .. 7..

ಸಾ ಶ್ರೀರಾಶ್ರಿತರಕ್ಷಾದಿಕ್ಷಾ ದುಷ್ಕರ್ಮಶಿಕ್ಷಣೇ ಚ ಪಟುಃ .
ಅಶ್ವಾಸ್ಯಂ ಹಿ ದಿದೃಕ್ಷೋರ್ಮೇಽಕ್ಷ್ಣೋಸ್ತದ್ವೀಕ್ಷಣೋತ್ಸವಂ ದದ್ಯಾತ್ .. 8..

ಸಂಗೀತಸಾಂಗವೇದಾ ಮಂಗಲದೇವೀ ಮನೋಜ್ಞಸರ್ವಾಂಗೀ .

ಭಂಗಾದಿದೋಷರಹಿತಾ ತಂ ಗುಣರಾಶಿಂ ಮಮೇಕ್ಷಯೇತ್ಸ್ವಪತಿಂ .. 9..

ಶಕ್ತಿಃ ಸಂವಿತ್ಸ್ಫೂರ್ತಿರ್ಮೂರ್ತಿಃ ಪ್ರವೃತ್ತಿಶ್ಚ ಯುದ್ವಶೇ ನಿತ್ಯಂ .

ಶಕ್ತಾ ತ್ವಮೇವ ಸುಜನೋದ್ಧರ್ತ್ರೀ ತಂ ಚೇತ್ಪ್ರದರ್ಶಯ ಸ್ವಪತಿಂ .. 10.. var ತನ್ಮೇ
ಪ್ರದರ್ಶಯ
ಕುಂಡಲರತ್ನತಿಲಕಲಸನ್ನಾಸಾಮಣಿಕಂಠಸೂತ್ರಹಾರಧರಾ .

ಅಂಗದಕಂಕಣಕಾಂಚೀಸತ್ಕಂಚುಕಪೀತವಸನರಶನಾಭಾ .. 11..

ಸದ್ರತ್ನಖಚಿತಕಿಂಕಿಣಿಮುದ್ರಾಗ್ರೈವೇಯನೂಪುರಾದಿರುಚಾ .

ಭದ್ರೋದ್ಯದಿಂದುವದನಾ ಪದ್ಮಾ ಮೇ ಮಧ್ವವರದಮೀಕ್ಷಯತು .. 12..

ಯಾ ದೇವೀ ನಿಜರಮಣಸ್ಯಾಂಕಗತಾ ಪಶ್ಯತಿ ಸ್ಮ ತಂ ಸತತಂ .

ಶ್ರೀಲಕ್ಷ್ಮೀ ಆರ್ಯಾವೃತ್ತಂ

ತಸ್ಯಾಃ ಸ್ತುತಿಮಿತಿ ಕೃತವಾನ್ಕೃಷ್ಣದೃಗರ್ಥೀ ಸ ವಾದಿರಾಜಯತಿಃ .. 13..
..ಇತಿ ಶ್ರೀಮದ್ವಾದಿರಾಜಪುಜ್ಯಚರಣವಿರಚಿತಂ ಶ್ರೀಲಕ್ಷ್ಮೀ
ಆರ್ಯಾವೃತ್ತಂ ಸಂಪೂರ್ಣಂ ..

